
Framboðslisti Sjálfstæðisflokksins í Garðabæ

Á fundi Fulltrúaráðs sjálfstæðisfélaganna í Garðabæ í kvöld var framboðslisti

Sjálfstæðisflokksins í Garðabæ fyrir sveitarstjórnarkosningarnar í vor samþykktur.

Ákveðið var á fundinum að Erling Ásgeirsson, oddviti sjálfstæðismanna í Garðabæ, sem fékk

kosningu í 1. sæti í prófkjörinu skipi nú 5. sæti framboðslistans. Þar með hafi hann sætaskipti

við Áslaugu Huldu Jónsdóttur, sem mun eftir ákvörðun fulltrúaráðsins skipa 1. sæti

framboðslistans.  Tillaga í þessa veru var borin  fram af Erling Ásgeirssyni  fyrir hönd þeirra

sem hlutu bindandi kosningu í  5 efstu sæti listans.

,,Ekki má gleyma þeirri staðreynd, að þegar rýnt er í niðurstöður prófkjörsins, kemur í ljós

afgerandi vilji kjósenda til að hafa konu í einu af efstu  sætum  listans. Þessi tillaga kemur til

móts við þær væntingar en hún hefur jafnframt þann augljósa kost að hún leiðréttir

aldursskiptingu frambjóðenda í efstu sætum listans. Með þessari breytingu  mun  reynd og

hæf kona skipa fyrsta sæti listans og þar með verða hluti af forystusveit okkar

sjálfstæðismanna í Garðabæ,“ sagði Erling á fundinum.

Breytingartillagan var samþykkt með miklum þorra atkvæða. „Listinn er sérlega vel skipaður

með þessum breytingum og hefur að mínu áliti breiðari skírskotun til kjósenda og er þar með

sigurstranglegri. Þessi ákvörðum fulltrúaráðsins sýnir vel þann styrk og það áræði, sem býr í

gróskumiklu starfi sjálfstæðismanna í Garðabæ“ sagði Erling Ásgeirsson er niðurstaða

fulltrúaráðsins lá fyrir.

Erling Ásgeirsson hefur verið bæjarfulltrúi í Garðabæ um langt árabil og nú síðustu ár hefur

hann jafnframt verið formaður bæjarráðs. Hann sigraði í baráttunni um 1. sætið í prófkjöri

sjálfstæðismanna í Garðabæ, en ákveður nú að eiga sætaskipti við unga dugmikla konu og

skipa baráttusæti listans. Erling sagði á fulltrúaráðsfundinum, að með þessu teldi hann sig

rækja best fyrirliðahlutverk sitt. Hann væri síður en svo að gefa frá sér fyrirliðabandið, því

áfram myndi hann leiða starf framboðslistans og vera oddviti listans.

Áslaug Hulda Jónsdóttir er 33 ára gömul, kennari að mennt og starfar í dag sem

aðstoðarframkvæmdastjóri Hjallastefnunnar. Hún býr yfir mikilli pólitískri reynslu, m.a. sem

varabæjarfulltrúi í Garðabæ  og sem formaður mikilvægra málefnanefnda í bænum um

árabil. Hún hefur stýrt kosningabaráttu Sjálfstæðisflokksins í Garðabæ og í

Suðvesturkjördæmi. Auk annarra starfa hefur hún m.a. verið aðstoðarmaður

menntamálaráðherra.

Tillagan var samþykkt og listinn er þannig skipaður:

1. Áslaug Hulda Jónsdóttir 33 ára, aðstoðarframkvæmdastjóri og kennari.



2. Páll Hilmarsson 48 ára, framkvæmdastjóri og bæjarfulltrúi.
3. Stefán Konráðsson 51 árs, framkvæmdastjóri og bæjarfulltrúi.
4. Sturla Þorsteinsson 58 ára, grunnskólakennari.
5. Erling Ásgeirsson 64 ára, framkvæmdastjóri og bæjarfulltrúi.
6. Jóna Sæmundsdóttir 52 ára, lífeindafræðingur.
7. Sigurður Guðmundsson 40 ára, lögfræðingur og forstöðumaður.
8. Fjóla Grétarsdóttir 42 ára, íþróttafræðingur.
9. Kristín Jónsdóttir 20 ára, nemi.
10. Ásta Hrafnhildur Garðarsdóttir 38 ára, íþróttafulltrúi.
11. Björn Már Ólafsson 19 ára, nemi.
12. Victor Ingi Olsen 22 ára, laganemi.
13. Ragnhildur Inga Guðbjartsdóttir 38 ára, flugfreyja og bæjarfulltrúi.
14. Þorsteinn Þorsteinsson 65 ára, skólameistari.


